
Alang mi saan rmiwaw

Kndkilan alang saya pa, ini pntna sow ka ncbiyaw da. Cbiyaw balay
han u manu ka dsediq alang pa musa balay mkksa rmiwaw alang brnux paru
mi icil klwaan, manu ka saya daw kmniyah sediq kaalang icil ka miyah
mkksa rmiwaw alang dwiyaq da. dhuq ta klwaan Damay Doriq dhnu.

Dwiyaq balay ssaan cbiyaw, saya daw ririh sow way bukuy bay dwiyaq
hiya msdalih ta bay. Ana alang icil miyah mi. Dhiya nigan ka sediq pniyah
sipaw ta Talu, nigan ka pniyah Tanah Tunux, Damay Doriq mi kana ka
sediq klaalang... dnii na uxay ta bay nklaan sediq klwaan daw, kksa
rmiwaw alang ta hini.

Saya, ana nanaq ini ktna(kdka) na sdiqun, ini ktna(kdka) na kari uxay
kiya u ini ktna(kdka) waya na kklwaan, nii u asi ta muuwalu mi msupu ta
kana ka ita sediq saya da, ssediq saya ida wada kndudul dalih ka Inglungan
ta da. Sow ka way thiyaq bay nnigan Damay Doriq Amiruka, tapa ta asu
skiya kingal rabi.

Miyah mkksa rmiwaw alang dwiyaq saya ka sdiqun u, ida qulung
smiling quri dnuuy qqiya rdrudan ta cbiyaw, mi mkmari balay. Sow ka pala

tninun, lukus rudan cbiyaw mi uuqun bay rdrudan ta cbiyaw... dnii. Dhiya

wa mkmiyah bay smluhay tminun pala, msuupu muyas uyas mi rmwri uri.
Mmtuhuy sediq alang mpprngaw kari kklaan dha kndusan ta mi kmkan
hnpuyan uuqun bay alang dwiyaq cbiyaw ni saya.

Sow nii asi iyah mrmux alang dwiyaq saya ka pniyah alang icil sediq
pa, musa uxay bay dhqun Imnglung drudan ta cbiyaw ka sow nii. Cuxal
balay han u uka ka waya sow nii, ini bay knhmuc musa gqmgah alang dha ka
sediq klaalang cbiyaw.

Nii sow kndudul trawah ka rhngun klaalang saya daw, bganan ta
qqrasun dha mi dhuq ta mssdangi(msslupung) kana dmi, dungus na hiya u
pklaun ta balay mmanu ka dhiya hu? Pshuya ta pkla mnan mi dhuq psparu
qmita kndusan ta mi knkla ta Sediq? Ida ta qulung suupu Imnglung mi tsaun

ta ka dhiya, yasa Sediq ta balay ka ita.

